PRENTSA-OHARRA

Aresok emakume artzain eta baserritarrak omenduko ditu urriaren 11n, V. Emakume
Artzainen Egunean.

Datorren urriaren 11n, Aresok Emakume Artzainen Equnaren bosgarren edizioa hartuko du.
Plazaola Turismo Partzuergoak bultzatutako ekitaldia da, eta aurretik Larraunen,
Lekunberrin, Araitzen, Leitzan eta Goizuetan egin da, Mendialdeko Azoka Ibiltariarekin
batera.

Egitaraua 11:00etan hasiko da, azokaren irekierarekin. Goiz osoan zehar, publikoak
artisauen lana eta ekoizleen produktuak ezagutzeko aukera izango du, baita burruntzin
bidez prestatutako arkume errea dastatu ere. Mendialdeko artisauen 30 bat postu inguruz
gozatu ahal izango da.

Gogorarazi nahi dugu ekitaldi hau Gorritz (Leitza), Bikain (Etxarri-Larraun) eta Beloki
Mendia (Uztegi-Araitz) bezalako ustiategietako emakumeen lankidetzari esker egiten dela.

Aldi berean, arkume bat burruntzin bidez erretzeko prozesua egingo da. Horrela, publikoak
zuzenean ikusi ahal izango du ikatzarekin egindako erreketa geldoa, eta 11:30etatik aurrera
pintxoak eskainiko dira.

Aresoko artzain emakumeen omenaldia, 13:00etan

Eguneko unerik sinboliko eta hunkigarriena 13:00etan izango da, Aresoko artzain, baserritar
eta gaztagile emakumeei egingo zaien omenaldiarekin. Haien ibilbidea eta belaunaldiz
belaunaldi mantendu den jarduera honi egindako ekarpena aitortuko dira.

Oroigarrizko opari bat jasoko dute aurreko urteetan omendutako emakumeen eskutik.
Ekitaldi xume baina oso hunkigarria izango da, eta bertan arrosen banaketa sinbolikoa,
gaztaren mozketa, Aresoko artzain beteranoenetako batek egingo duena, ohorezko
aurreskua eta ohiko kantuak izango dira.

Ekitaldi honen bidez, emakume artzainek eta gaztagileek abeltzaintza-ustiategietan, etxeko
eta tokiko ekonomian eta Mendialdeko paisaia kulturala osatzerakoan duten garrantzia
azpimarratu nahi da, genero-ikuspegitik.

Mendialdeko Azoka lbiltaria: tokiko produktua eta artisautza

Aresoko Udalak hartuko du urte honetako Mendialdeko Azoka Ibiltariaren azkeneko
lekukoa. Oraingo honetan, Mendialdeko Azoka Ibiltariak bere zazpigarren edizioa egingo du,
eta guztira 30 postu bilduko ditu:18 elikadura eta nekazaritza arlokoak (gazta, eztia,
hestekiak, haragia, arrautzak eta abar) eta 12 artisautza-postu (zilarra, larrua, metala,
ehungintza...).

Apiriletik urrira bitartean bost udalerritan zehar ibiltzen den azoka honek tokiko, jasangarri
eta kalitatezko produktuak sustatzea du helburu. Kontsumo arduratsua eta lurraldearekiko
lotura bultzatu nahi ditu.

Azoka Mendialdeko bederatzi udalek antolatzen dute: Araitz, Areso, Basaburua, Betelu,
Imotz, Goizueta, Larraun, Leitza eta Lekunberri. Cederna Garalurrek eta Plazaola Turismo
Partzuergoak dute koordinazio teknikoa.

Horrez gain, HABELARTE baserritarren elkartearen eta Araizko Zaporeak, LeitzEKO eta
Bertatik Bertara Dinamika kontsumo-taldeen babesa du.

Nafarroako Gobernuak diruz laguntzen du.

Lekunberrin, 2026ko irailaren 30ean

cederna
garalur




